
Komunikasi telah dikenalpasti sebagai salah satu faktor terpenting di dalam
perkahwinan. Namun demikian, kajian mengenainya masih belum dijalankan
secara lebih mendalam lagi di Malaysia. Di Terengganu khususnya, masalah
salah faham iaitu yang berkait dengan komunikasi telah dikenalpasti sebagai
faktor penyumbang utama kepada wujudnya masalah di dalam perkahwinan.
Sehubungan dengan itu, kajian ini bertujuan untuk mengenalpasti faktor-
faktor berkait dengan komunikasi perkahwinan serta peranannya ke arah

peningkatan kualiti perkahwinan.

Objektif utama kajian ini adalah untuk menentukan perkaitan di antara
beberapa angkubah bebas terpilih di dalam  komunikasi dan kualiti
perkahwinan.  Selain dari itu juga ia bertujuan untuk mengenalpasti

perbezaan komunikasi berdasarkan gender dan tahap kualiti perkahwinan.



Kajian ini telah dijalankan ke atas 280 orang responden yang dipilih secara
rawak dari dua belas buah organisasi kerajaan negeri Terengganu. Data
diperolehi dengan menggunakan borang soal selidik berstruktur yang dijawab
sendiri oleh responden. Statistik deskriptif dan inferensi seperti kekerapan
dan peratus, korelasi pearson, ujian-t dan analisis varians satu hala (ANOVA)

digunakan untuk menganalisis data.

Hasil kajian menunjukkan bahawa komunikasi mempengaruhi kualiti
perkahwinan. Tiga aspek yang berkaitan iaitu kemahiran komunikasi,
tingkahlaku komunikasi dan motivasi komunikasi didapati mempunyai
perkaitan yang signifikan dan positif dengan kualiti perkahwinan. Kajian
mendapati tingkahlaku komunikasi (r = .66) mempunyai perkaitan yang tinggi
dengan kualiti perkahwinan berbanding kemahiran (r=.51) dan motivasi

komunikasi (r = .50).

Kajian juga menunjukkan tiada perbezaan yang signifikan di antara lelaki dan
wanita dari aspek komunikasi. Selain dari itu kajian ini mendapati terdapat
perbezaan komunikasi bagi setiap tahap kualiti perkahwinan. Semakin tinggi
tahap komunikasi maka semakin tinggi tahap kualiti perkahwinan responden.
Dapatan ini menunjukkan komunikasi mempengaruhi dan  memainkan

peranan yang utama ke arah meningkatkan kualiti perkahwinan.



